PLENO DO DÍA 24-ABRIL-2007 

Comparecencia  do Sr. conselleiro de Economía e Facenda, por petición propia, para informar sobre a situación actual da economía galega e a revisión da previsión de crecemento para o 2007

Comparecencia  do Sr. conselleiro de Economía e Facenda, por iniciativa do G. P. Popular De Galicia, para que lle explique á Cámara as revisións efectuadas sobre o crecemento económico previsto para o ano 2007 e o seu impacto sobre a evolución dos ingresos previstos nos orzamentos do 2007

O señor FERNÁNDEZ LEICEAGA: Bos días, señores deputados.

A verdade é que dá gusto ter que saír á tribuna nestas comparecencias que están cheas de boas noticias. A primeira boa noticia é o vizoso pulo que ten a economía galega. A veces o ruído, a furia, que protagonizan a nosa vida política, a vida política española, dificultan digamos unha apreciación sosegada destas cousas; pero a verdade é que constituye unha evidencia que a economía galega ten, ao igual que a española, un ritmo de crecemento moi elevado e que no caso da nosa economía está comportándose mellor que en calqueira momento da era Fraga. 

Están acelerándose as taxas de avaliación anual do PIB por riba do 4% nos últimos trimestres, como ben dixo o conselleiro, e, por tanto, estamos situándonos nos postos de cabeza das comunidades autónomas españolas, o que non é pouco, porque a economía española é a que máis medra dos grandes países da Unión Europea.

A verdade é que a primeira reflexión, a partir destas cifras, é que debemos desterrar a resignación e o fatalismo, debemos convencernos de que a converxencia activa é posible, e de que a polarización rexional non é inevitable. 

A segunda boa noticia é que estamos crecendo dun xeito equilibrado. A formación bruta de capital fixo está comportándose moi ben; no ano 2006 está situada nun máximo histórico, co 36,5% do produto interior bruto –o 36,5% do produto interior Bruto destinado a investimento–, o cal non é pouca cousa. O sector exportador, como recolleu o conselleiro, incluídas as exportacións con gran intensidade tecnolóxica, está comportándose ben. E o consumo das administracións públicas e das familias explican a aceleración dos ritmos de crecimento. 

No lado da oferta, o índice de produción industrial amosa unha forte avaliación positiva, se recupera o sector da enerxía, se mantén nun alto nivel a construción e os servicios. Nos servicios, á parte do transporte, que amosa unhas moi boas cifras, produciuse unha moi seria recuperación da ocupación hoteleira, sendo os datos do ano 2006 mellores que os do último xacobeo.

Por tanto, non podemos aceptar sombras de dúbidas sobre a continuidade do crecimento nos próximos meses. A economía internacional está comportándose ben; en España e no seu conxunto siguen as boas perspectivas empresariais;, os excedentes son elevados; a formación de capital amosa unha gran vitalidade e existen factores específicos da economía de Galicia que nos permiten ser optimistas: o elevado número de empresas que están sendo creadas nos últimos trimestres ou o mantenimento dun alto nivel de confianza empresarial.

Unha segunda reflexión, por tanto, a partir de aquí, é que parece que os emprendedores están apostando polo futuro do noso país. Cabe preguntarse por que houbo este cambio de tono. Por que en anteriores recuperacións da economía española íbamos por debaixo e en cambio agora superamos a media. A verdade é que eu teño escoitado reflexións que indican que todo esto é fruto do azar, que o Goberno, o Goberno galego, non ten nada que ver en todo esto. 

Cabe recoñecer, porque sin dúbida é así, que no caso de calqueira economía, e máxime nunha economía rexional tan aberta como a nosa, os factores explicativos deben ser sempre plurais. O crecimento do mercado español sostido é unha condición sine qua non para o crecimento da economía galega; que o crecimento español esté comportándose mellor nas economías territorialmente próximas ás nosas, sen dúbida tamén axuda. O tímido repunte das economías francesa e portuguesa, que son, como se lembraba antes, os nosos principais socios comerciais, axudan tamén á acelerada expansión da economía galega. Xa se recoñece menos –hasta aquí eu creo que todos podemos estar de acordo–, xa se recoñece menos que o perfil fiscal da actuación do Goberno de Zapatero tamén se traduce en importantes estímulos adicionais de demanda, non só pola reorientación do investimento da Administración central en favor de Galicia senón tamén pola expansión do gasto público de carácter social, a elevación das pensións máis baixas, por exemplo, que beneficia especialmente a realidades como a galega, e tamén o reforzamento da capacidade de gasto das administracións descentralizadas máis dependentes das transferencias, como son os nosos concellos e a propia Comunidade Autónoma. 

Pero ademais hai que imputar no activo deste Goberno, do Goberno galego, dous grandes ou tres grandes elementos. O primeiro, a recuperación da confianza empresarial e das expectativas, o que afecta de xeito crucial ás decisións empresariais de investimento, que son as que ao final sosteñen o crecemento. 

En segundo lugar, as políticas de gasto dos orzamentos autonómicos, cunha estratexia de capitalización da nosa base económica que, ao mesmo tempo que sostén a demanda, prepara o futuro; incluíndo aquí as políticas máis específicas, máis finas, de oferta, no que se refire ao reforzamento da capacidade de internacionalización e de innovación das nosas empresas. 

E, en terceiro lugar, o impulso aos criterios do bon goberno, coa aplicación dos principios de transparencia e obxectividade. 

O acordo polo emprego, a confirmación non só de sermos rexión obxectivo de converxencia senón da importante cantidade de recursos que procedentes das arcas europeas chegarán ata o 2013 á nosa comunidade; as modificacións lexislativas xa aprobadas, como a Lei de transparencia, ou en curso, como a Lei de subvencións, reforzan estas liñas de acción; son un requisito e unha oportunidade para o crecemento.

O Goberno do presidente Touriño está tendo habilidade e ten oportunidade de combinar o vigoroso comportamento do presente coa reorientación do modelo de crecemento en favor daquelo que necesita a economía galega: máis innovación, máis capital humano e máis produtividade. 

Hai que constatar ademais, a partir destas primeiras reflexións, dous grandes efectos positivos nos últimos trimestres. O primeiro, o que ten que ver co emprego. Estamos asistindo a unha venturosa creación de emprego por parte da nosa economía. Nos últimos dous anos, o mercado laboral evoluciona dun xeito equilibrado; crece simultaneamente a poboación activa –aínda cunha taxa aínda baixa–, crece o emprego bastante máis e crece a produtividade; disminúe sensiblemente o desemprego, incluído o desemprego de primeira vez, e converxemos activamente en renda por habitante coa economía española.

Si tomamos como referencia a poboación feminina, as variábeis sociais amosan un comportamento aínda mellor, reducíndose substancialmente as diferencias cos varóns en taxa de actividade e ocupación, aínda que non tanto en desemprego, polo empuxo do acceso á actividade por parte das mulleres. 

E por dar unha cifra que a veces está desaparecida no conxunto das estadísticas, a taxa de emprego feminina en Galicia é xa superior á española. Caeu a desocupación ao seu nivel máis baixo desde 1981; os ocupados están á par dos desocupados e dos inactivos maiores de 16 anos, algo que non sucedía nas dúas últimas décadas. Os traballadores afiliados á Seguridade Social en cómputo anual, en febreiro de 2007, se incrementaron en 41.000 e o paro rexistrado descende tamén en 17.500 persoas. Ambas cifras constitúen de novo un máximo histórico, ilustrando con forza a feliz realidade dun mercado de traballo que camiña con decisión cara ao pleno emprego e á masiva incorporación feminina á actividade. Refórzanse ademais os contratos estábeis, con case 96.000 contratos indefinidos no 2006, dos que 56.000 son conversión de contratos temporais. O pleno emprego é así un obxectivo viable nos próximos anos. Se mantemos durante catro ou cinco anos máis este ritmo de crecimento, estaremos en situación de pleno emprego.

A segunda constatación é que pode crecer o emprego e a produtividade de forma simultánea. Esta situación de camiñar sobre dous pés, facendo crecer o emprego e facendo que a produtividade creza por riba da economía española, é a mellor posible, é a que máis nos convén. Non debemos centrar todos os nosos esforzos en emprego debido ás debilidades futuras da oferta de man de obra, pero tampouco sobre a produtividade; entre outras cousas, porque o positivo comportamento da mesma depende tamén da incorporación de traballadores xóvenes, cunha elevada dotación de capital humano á ocupación. Por tanto, estamos en crecemento de emprego e da produtividade, que é a mellor evolución posible da economía. 

Para rematar, a tarefa histórica da nosa xeración é a converxencia con España e con Europa nos próximos anos. Nos últimos seis anos recuperamos seis puntos en termos de renda por habitante con Europa, pasando do 75 ao 81%, e a un ritmo lixeiramente inferior con España. Debemos acelerar esta taxa de converxencia nos vindeiros anos, e debemos facelo ao ritmo do ano 2006. Esto nos permitiría situarnos no entorno do 95% da renta media europa a altura de 2013 e no 100% da renda familiar disponible por habitante, e aproximarnos notablemente á media española. É posible facelo –sabémolo porque se fixo no ano 2006– se nos apoiamos no emprego e na produtividade e fomentamos un uso sustentable dos nosos recursos pensando na nosa paisaxe, no noso territorio, como un valor a preservar e non a consumir, sin comportarnos como herdeiros imprudentes que consumen o patrimonio para manter o seu tren de vida. En suma, estamos en disposición de crecer máis, de crecer mellor e de crecer respectando o noso patrimonio. Esta é a mellor noticia para os nosos cidadáns e para as nosas empresas.

Nada máis e moitas grazas.
